Монгол Улсын Их Хурлын 2009 оны намрын ээлжит чуулганы Нийгмийн бодлого, боловсрол, соёл, шинжлэх ухааны байнгын хорооны 2010 оны 01 дүгээр сарын 20-ны өдөр /Лхагва гариг/-ийн хуралдаан 15 цаг 25 минутад Төрийн ордны “А” танхимд эхлэв. 

Байнгын хорооны дарга, Улсын Их Хурлын гишүүн Д.Арвин ирц, хэлэлцэх асуудлыг танилцуулж, хуралдааныг даргалав. 

Хуралдаанд ирвэл зохих 18 гишүүнээс 13 гишүүн ирж, 72.2 хувийн ирцтэй байв. Үүнд:

Чөлөөтэй: З.Алтай, А.Тлейхан.

Тасалсан: Д.Батбаяр, Л.Гүндалай, Ц.Дашдорж.

Нэг. Монгол Улсын Мянганы хөгжлийн зорилтын хэрэгжилтийн явцын талаархи Үндэсний гурав дахь илтгэл 

Хэлэлцэж буй асуудалтай холбогдуулан Үндэсний хөгжил, шинэтгэлийн хорооны дарга Ч.Хашчулуун, мөн хорооны дэд дарга Л.Зориг, Бодлого, стратеги, төлөвлөлтийн газрын дарга Ж.Жаргалсайхан, тус газрын орлогч дарга Г.Батхүрэл, мэргэжилтэн С.Санжжав, Л.Мөнхсоёл, Эрүүл мэндийн яамны Эмнэлэг, тусламжийн газрын дарга Н.Энхбат, УИХ-ын Нийгмийн бодлого, боловсрол, соёл, шинжлэх ухааны байнгын хорооны зөвлөх Б.Баярмаа, референт Р.Болормаа, П.Тогоо нарын бүрэлдэхүүнтэй ажлын хэсэг байлцав. 

Монгол Улсын Мянганы хөгжлийн зорилтын хэрэгжилтийн явцын талаархи Үндэсний гурав дахь илтгэлийг Үндэсний хөгжил, шинэтгэлийн хорооны дарга Ч.Хашчулуун танилцуулав.

Илтгэлийн төсөлтэй танилцсан талаархи Монгол Улсын Мянганы хөгжлийн зорилтууд болон ядуурлыг бууруулах асуудлын дэд хорооноос гаргасан санал, дүгнэлтийг дэд хорооны дарга, УИХ-ын гишүүн Х.Бадамсүрэн танилцуулав.

Танилцуулгатай холбогдуулан УИХ-ын гишүүн С.Бямбацогт, Д.Очирбат нарын асуусан асуултад Байнгын хорооны дарга Д.Арвин, ажлын хэсгээс Ч.Хашчулуун, Л.Зориг, Энхбат нар хариулж, тайлбар хийв.

УИХ-ын гишүүн Х.Бадамсүрэн санал хэлэв. 

Д.Арвин: Байнгын хорооны тогтоолын төслийг баталъя.

Зөвшөөрсөн

13

Татгалзсан

 0

Бүгд 


13

Гишүүдийн олонхийн саналаар батлагдлаа.

Хуралдаан 16 цаг 15 минутад өндөрлөв. 

Тэмдэглэлтэй танилцсан:

НИЙГМИЙН БОДЛОГО, БОЛОВСРОЛ, 

СОЁЛ, ШИНЖЛЭХ УХААНЫ 

БАЙНГЫН ХОРООНЫ ДАРГА




Д.АРВИН

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ:







Б.НАРАНТУЯА

МОНГОЛ УЛСЫН ИХ ХУРЛЫН 2009 ОНЫ НАМРЫН ЭЭЛЖИТ 

ЧУУЛГАНЫ НИЙГМИЙН БОДЛОГО, БОЛОВСРОЛ, СОЁЛ, 

ШИНЖЛЭХ УХААНЫ БАЙНГЫН ХОРООНЫ 2010 ОНЫ 01 ДҮГЭЭР    САРЫН 20-НЫ ӨДӨР /ЛХАГВА ГАРИГ/-ИЙН ХУРАЛДААНЫ
ДЭЛГЭРЭНГҮЙ ТЭМДЭГЛЭЛ
Хуралдаан 15 цаг 25 минутад эхлэв.

Д.Арвин: Өнөөдөр маш олон Байнгын хороод, ажлын хэсгүүд давхардсан байна. УИХ-ын гишүүд манай 18 гишүүдээс ихэнх нь ажлын хэсгүүдэд орсон. Дандаа ирцэнд авч өгөөч гэсэн учраас өнөөдөр ирцээ танилцуулъя. Өнөөдөр 18 гишүүн ирэхээс 12 гишүүн ирцэнд орсон гэж бүртгүүлсэн байна. Ингээд 66.0 хувьтай учраас Байнгын хорооны хурлын ажлаа нээе. 


Өнөөдрийн хэлэлцэх асуудлаа танилцуулъя. Нэгд, Монгол Улсын Засгийн газраас УИХ-д 2009 оны 10 дугаар сарын 26-ны өдөр хэлэлцүүлэхээр хүргүүлсэн Монгол Улсын Мянганы зорилтын хэрэгжилтийн явцын талаархи Үндэсний гурав дахь илтгэлтэй танилцана гэсэн асуудал байна. 


Хэлэлцэх асуудал нэг асуудал байна. Үүнд өөр асуудалтай гишүүд байна уу? Алга байна. Тэгвэл асуудлаа баталъя. Баталлаа. 


Хэлэлцэх асуудалтай холбогдуулан ажлын хэсгийг танилцуулъя. Хашчулуун - Үндэсний хөгжил, шинэтгэлийн хорооны дарга, Зориг - Үндэсний хөгжил, шинэтгэлийн хорооны дэд дарга, Жаргалсайхан - Үндэсний хөгжил, шинэтгэлийн хорооны Бодлого, стратегийн төлөвлөлтийн газрын дарга, Батхүрэл – мөн хорооны Бодлого, стратегийн төлөвлөлтийн газрын орлогч дарга, Санжжав – мөн хорооны Бодлого, стратегийн төлөвлөлтийн газрын мэргэжилтэн, Мөнхсоёл – мөн мэргэжилтэн, Энхбат – Эрүүл мэндийн яамны Эмнэлэг, тусламжийн газрын дарга нар оролцож байна. 


Ингээд Монгол Улсын Засгийн газраас УИХ-д 2009 оны 10 дугаар сарын 26-ны өдөр хүргүүлсэн Монгол Улсын Мянганы хөгжлийн зорилтын хэрэгжилтийн явцын талаархи Үндэсний гурав дахь илтгэлийг Үндэсний хөгжил, шинэтгэлийн хорооны дарга Хашчулуун танилцуулна. 


Ч.Хашчулуун: Байнгын хорооны дарга, Эрхэм гишүүд ээ, 


Шинэ мянганд ядуурлыг бууруулах талаар НҮБ-аас дэвшүүлсэн зорилтыг дэмжиж Монгол Улсын Их Хурал 2005 оны 25 дугаар тогтоолоор Монгол Улсын Мянганы хөгжлийн 2015 он хүртэлх зорилтуудыг тодорхойлон баталж, мянганы хөгжлийн зорилтуудын хэрэгжилтийн явцыг хоёр жил тутамд гаргаж, Их Хуралд танилцуулж байхыг Засгийн газарт үүрэг болгосон билээ. Иймд Монгол Улсын Мянганы хөгжлийн зорилтуудын хэрэгжилтийн явцын талаархи Үндэсний гурав дахь илтгэлийг салбарын бодлого, хөтөлбөр 2007, 2008 оны үйл ажиллагааны хэрэгжилт, мянганы хөгжлийн зорилтуудын шалгуур үзүүлэлт тус бүрийн гүйцэтгэлд үнэлэлт дүгнэлт өгч гаргалаа. 


Түүнчлэн Мянганы хөгжлийн зорилтууд нь жил бүрийн эдийн засаг, нийгмийг хөгжүүлэх үндсэн чиглэл, улсын төсвөөр дамжин хэрэгжиж байгаа тул тэдгээрийн гүйцэтгэл болон тухайн салбарт 2007, 2008 онд хэрэгжүүлсэн бодлого, арга хэмжээ, энэ талаар яамдаас ирүүлсэн тайлан, материалд тулгуурлан үндэсний илтгэлийг боловсрууллаа. Өмнөх 2007 оны хоёр дахь илтгэлд дурдсанчлан Монгол Улсын Мянганы хөгжлийн зорилтуудын зарим зорилго, зорилтууд нь хоорондоо уялдаагүй, заримыг хэмжих шалгуур үзүүлэлт байхгүй. Бодит байдалд нийцэхгүй шалгуур үзүүлэлтийг сонгосон зэрэг дутагдалтай байдлыг арилган УИХ-ын 2005 оны 25 дугаар тогтоолд нэмэлт, өөрчлөлт оруулж, УИХ-ын 2008 оны 13 дугаар тогтоолоор Монгол Улсын Мянганы хөгжлийн зорилтыг 24, шалгуур үзүүлэлтийг 67 болгож шинэчилсэн. 


Мянганы хөгжлийн зорилтуудыг орон нутагт хэрэгжүүлэх ажлын хүрээнд Говь-Алтай, Дорнод, Дундговь, Хөвсгөл аймаг, нийслэлийн Сонгинохайрхан, Налайх дүүргүүд орон нутгийн хэмжээнд Мянганы хөгжлийн зорилтуудын тодорхойлж, анхны илтгэлээ гарган энэ дагуу хөрөнгийн хэрэгцээний үнэлгээний ажлыг хийж эхлээд байна. Түүнчлэн Мянганы хөгжлийн зорилтуудыг орон нутгийн хэмжээнд тодорхойлох ажлын цар хүрээ өргөжиж улмаар Баян-Өлгий, Увс, Ховд аймгууд болон Улаанбаатар хот, НҮБ-ын Хүн амын сан болон туршилтын төслийн хүрээнд шинээр хамрагдаж, Мянганы хөгжлийн зорилтуудаа тодорхойлон анхны илтгэлээ гарган өөрсдийн Мянганы хөгжлийн зорилтуудаа тодорхойлов. Ийнхүү орон нутгийн хэмжээнд Мянганы хөгжлийн зорилтуудын тодорхойлох болсноор урт, дунд хугацааны хөгжлийн бодлого, төлөвлөлтөд Мянганы хөгжлийн зорилтуудаа тусган бодлого боловсруулахад үр дүнтэй ажил болж байна. 


Үндэсний гурав дахь илтгэл таван бүлгээс бүрдэж байгаа. Эхний бүлэгт Мянганы хөгжлийн зорилтуудын үндэсний зорилго, зорилт тус бүрийн хэрэгжилтийн төлөв байдал, хандлагыг 2007, 2008 оны статистикийн тоо мэдээлэл болон бүсийн түвшнээр тодорхойлон гаргаж, 2015 оны зорилтыг хангахад чиглэсэн Засгийн газрын бодлогын хөтөлбөр, төслүүдийн хэрэгжилтийн талаар танилцуулж, тулгарч байгаа зорилт, цаашид шийдвэрлэх асуудлыг багцлан авч үзлээ. 


Хоёрдугаар бүлэгт Мянганы хөгжлийн зорилтуудын хэрэгцээний үнэлгээ болон санхүүжилтийн уялдаа, гуравдугаар бүлэгт Мянганы хөгжлийн зорилтуудын орон нутгийн түвшний хэрэгжилт болон сурталчилгаа, дөрөвдүгээр бүлэгт Монгол Улсын ядуурлын зураглал, тавдугаар бүлэгт Мянганы хөгжлийн зорилтуудын хяналт, шинжилгээ, үнэлгээний асуудлыг тусгасан. Монгол Улсын ядуурлын зураглалыг тусгаж өгсөн нь бодлого боловсруулагч, шийдвэр гаргагч бүс орон нутгийн талаар авах арга хэмжээний талаар шийдвэр гаргахад дэмжлэг болж байна. 

Мянганы хөгжлийн зорилтуудын хэрэгжилтийн явцын үнэлгээг дөрвөн аргаар тооцоход дараахь үр дүн гарч байна. Зорилго, зорилт, шалгуур үзүүлэлтийг хэрэгжүүлэхэд шаардагдах хугацааг хандлагын шинжилгээ, үнэлгээний аргачлалаар тооцоход нийт 9 зорилгын 6 зорилго нь буюу 66.0 хувиар хэрэгжих бололцоотой байна. Харин нийт 24 зорилтын 18 нь өнөөгийн хандлагаар хэрэгжих бололцоотой гэж үзэж байгаа. Энэ нийт зорилтын 66.0 хувь болж байна. Нийт 67 шалгуур үзүүлэлтийн 35 нь өнөөгийн хандлагаар нь цаашид үргэлжилнэ гэж үзвэл 15 онд хэрэгжих бүрэн бололцоотой гэсэн дүн гарч байна. Харин 14 шалгуур үзүүлэлтийн 15 онд хүрэх түвшинг тодорхойлоогүй. Тухайн үеийн судалгаагаар тодорхойлон гаргах тул тэдгээрийг хасаад тооцвол шалгуур үзүүлэлтийн хэрэгжилт нь 66.0 хувьтай байна. Энэ түвшин тодорхойлоогүй 14 үзүүлэлт нь ардчилсан засаглалтай холбоотой үзүүлэлтүүд байгаа юм. 

Мянганы хөгжлийн зорилтуудыг хангах талаар Монгол Улсын Засгийн газраас хэрэгжүүлж байгаа бодлого, арга хэмжээнд хийсэн дүн шинжилгээний дүнгээс үзэхэд 24 зорилтоос хууль, эрх зүйн бодлогыг нь тодорхойлох шаардлагатай 1, арга хэмжээ авах, хэрэгжүүлэх шаардлагатай 3, бодлого, арга хэмжээ цогцоор нь авч хэрэгжүүлж буй 20 зорилт байгаа юм. Засгийн газрын 2006 оны 51 дүгээр тогтоолоор баталсан үндсэн чиглэлийн биелэлтийг дүгнэдэг аргачлалын дагуу тооцож үзэхэд Мянганы хөгжлийн зорилтуудын хэрэгжилт 66.3 хувьтай байна. Аймаг, орон нутгийн хэмжээнд мэдээлэл нь гардаг 10 шалгуур үзүүлэлтийн хүрээнд аймгуудын мянганы хөгжлийн зорилтын хэрэгжилтийг дүгнэн үзэхэд 2008 онд 77.8 хувийн биелэлттэй байна. Энэ нь өмнөх Мянганы хөгжлийн зорилтуудын хэрэгжилтийн үндэсний хоёр дахь илтгэлийн дүнтэй харьцуулахад 17.2 нэгжээр сайжирсан байна. 

Мөн Мянганы хөгжлийн зорилтуудыг орон нутагт хэрэгжүүлэх талаар НҮБ-ын туршилтын төслөөс авч хэрэгжүүлсэн арга хэмжээтэй холбоотой гэж хэлж болно. Эдгээр Мянганы хөгжлийн зорилтуудын хэрэгжилтийн байдал дунджаар 66.0 хувь болж, өмнөх хоёр дахь илтгэлтэй харьцуулахад 6 нэгжээр сайжирсан боловч ядуурлыг бууруулах гол зорилт бол хангалтгүй хэрэгжиж байна. Монгол Улсын ядуурлын түвшин 35.2 хувьтай байгаа нь 90-ээд оныхоос төдийлөн сайжраагүй байгаад дүгнэлт хийж, тусгайлан арга хэмжээ авах шаардлагатай байна. Мянганы хөгжлийн зорилтуудыг 2015 он гэхэд хангахын тулд анхаарлаа хандуулж, нэн тэргүүнд хэрэгжүүлэх шаардлагатай дараахь асуудлууд байна. Үүнд:

Мянганы хөгжлийн зорилтуудын гол зорилго болсон ядуурлыг бууруулах зорилго, зорилтын хэрэгжилтийг хангалтгүй байгаад дүгнэлт хийж, ядуурлыг бууруулах хөтөлбөр тусгайлан боловсруулж хэрэгжүүлэх,

хоёрдугаарт, бүс нутаг хоорондын хөгжлийн ялгаатай байдалд нь анхаарлаа хандуулах, тухайлбал, улсын дунджаас дээгүүр ядуурлын түвшинтэй бүс, орон нутгуудад хөрөнгө, санхүүгийн дэмжлэг түлхүү үзүүлэх, 

гуравт, боловсрол болон эрүүл мэндийн салбарын шинэтгэлийн хэрэгжилтийг эрчимжүүлж, үр ашигтай удирдлага санхүүжилтийн оновчтой зохицуулалт хийх, ялангуяа бага боловсролын харьцангуй доогуур хамран сургалт, хөвгүүдийн сургууль завсарлалт их байгааг боловсролын салбарынхан нухацтай хандах шаардлагатай байна. 

Дөрөвт, төрийн үйлчилгээний ил тод, хариуцлагатай байдлыг сайжруулах,

тавд, зорилтод бүлэг чиглэсэн болон мэдээллийн бааз, хяналт, шинжилгээг сайжруулах чиглэлээр ажиллах шаардлагатай байна. 

Эрхэм гишүүд ээ, 


Мянганы хөгжлийн зорилтуудын хэрэгжилтийн явцын Үндэсний гурав дахь илтгэлийг шүүн хэлэлцэж шийдвэр гаргаж өгөхийг хүсье. 


Анхаарал тавьсанд баярлалаа. 


Д.Арвин: Баярлалаа. Тэгэхээр УИХ-ын дэргэдэх Мянганы хөгжлийн зорилтууд болон ядуурлыг бууруулах дэд хороо хуралдсан байгаа. Ингээд Мянганы хөгжлийн зорилтууд болон ядуурлыг бууруулах дэд хороо 2010 оны 01 дүгээр сарын 12-ны өдрийн хуралдаанаараа Монгол Улсын Мянганы хөгжлийн зорилтын хэрэгжилтийн явцын талаархи Үндэсний гурав дахь илтгэлийг сонсоод, дэд хорооноос санал, дүгнэлт гарсан байгаа. 

Ингээд санал, дүгнэлтийг Байнгын хорооны хуралдаанд дэд хорооны дарга, УИХ-ын гишүүн Х.Бадамсүрэн танилцуулна. 


Х.Бадамсүрэн: Баярлалаа. Эрхэм гишүүд ээ, 

Монгол Улсын Засгийн газраас 2009 оны 10 дугаар сарын 26-ны өдөр Улсын Их Хуралд өргөн мэдүүлсэн Монгол Улсын Мянганы хөгжлийн зорилтын хэрэгжилтийн явцын талаархи Үндэсний гурав дахь илтгэлийг Мянганы хөгжлийн зорилтууд болон ядуурлыг бууруулах асуудлын дэд хороо 2010 оны 01 дүгээр сарын 12-ны өдрийн хуралдаанаараа хэлэлцлээ.

Монгол Улсын Мянганы хөгжлийн зорилтын хэрэгжилтийн явцын талаархи Үндэсний гурав дахь илтгэлтэй холбогдуулан Улсын Их Хурлын гишүүд Үндэсний хөгжил, шинэтгэлийн хорооны холбогдох албан тушаалтнуудаас асуулт асууж, хариулт авав. 

Илтгэлийг тус дэд хорооны хуралдаанаар хэлэлцэх үед Улсын Их Хурлын гишүүн А.Тлейхан хүн амын ядуурлын гол шалтгаан болсон ажилгүйдлийг бууруулах, ажлын байр шинээр бий болгох талаар Засгийн газартай тодорхой газар бодлого боловсруулах, өрхийг дэмжих зарчмыг баримталж Засгийн газраас санхүү, эдийн засгийн нөхцөлийг нь бүрдүүлэн өгч, хүүгүй зээл олгох, банкуудын зээлийн хүүг бууруулах тал дээр төрөөс тодорхой дэмжлэг үзүүлбэл ажлын байр нэмэгдэж ядуурлаас гарах гол арга байж болохыг анхаарах, Улсын Их Хурлын гишүүн Х.Бадамсүрэн мянганы хөгжлийн зорилтуудыг хэрэгжүүлэх асуудлыг эрчимжүүлэх, Ядуурлыг бууруулах Үндэсний хөтөлбөрийг боловсруулж Улсын Их Хурлаар батлуулах, Улсын Их Хурлын гишүүн  Г.Баярсайхан жижиг, дунд үйлдвэрлэлийг дэмжих, Нано технологиор бүтээгдэхүүн үйлдвэрлэж дэлхийн зах зээл дээр гаргах асуудлыг судлаж хэрэгжүүлэх нь зүйтэй гэсэн саналуудыг тус тус гаргалаа.

Монгол Улсын Мянганы хөгжлийн зорилтуудын хэрэгжилтийн явцын талаархи Үндэсний гурав дахь илтгэлийг сайшааж, тус дэд хорооны санал, дүгнэлтийг Нийгмийн бодлого, боловсрол, соёл, шинжлэх ухааны байнгын хороонд хүргүүлэх саналыг хуралдаанд оролцсон гишүүд санал нэгтэйгээр дэмжлээ.  

 

Улсын Их Хурлын эрхэм гишүүд ээ,

 

Монгол Улсын Мянганы хөгжлийн зорилтуудын хэрэгжилтийн явцын талаархи Үндэсний гурав дахь илтгэлийг хэлэлцсэн  Мянганы хөгжлийн зорилтууд болон ядуурлыг бууруулах асуудлын дэд хорооны санал, дүгнэлтийг хэлэлцэн шийдвэрлэж өгөхийг хүсье.

 

Анхаарал тавьсанд баярлалаа.  

Д.Арвин: Баярлалаа. Тэгэхээр Байнгын хороо энэ асуудлаар Засгийн газарт чиглэл өгөх Байнгын хорооны тогтоол энэ хурлаас гарах юм. Ингээд Монгол Улсын мянганы хөгжлийн зорилтын хэрэгжилтийн явцын талаархи Үндэсний гурав дахь илтгэл болон дэд хорооны санал, дүгнэлттэй холбогдуулан санал хэлэх гишүүд байна уу? Асуулт хэлэх гишүүд. С.Бямбацогт гишүүн
С.Бямбацогт: Мянганы хөгжлийн зорилтуудын 67 зорилтын ерөнхийдөө дийлэнх нь биелэх магадлал багатай юм байна л даа. Тэгээд энэ дотроос онцлон хоёр асуулт байгаа юм. Ядуурлыг түвшин уг нь 2015 онд 90 оныхоо түвшингээс хоёр дахин буурах ёстой. 90 онд 36.0 хувьтай байсан бол 2015 онд 18.0 хувьтай болж хоёр дахин буурах ёстой гэсэн зорилт тавьсан байгаа. Тэгж байхад 2007, 2008 онд үндсэндээ 2007 онд 29.0 хувьтай байж байгаад, 2008 онд 35.0 хувьтай болж өсч байна. Энэ чинь бүр бууруулах ёстой зорилт маань өсөөд байна. Энэ тал дээр ямар бодлого явах ёстой юм бол? 

Үүнтэй холбогдуулан ядуурлыг аймаг аймгаар нь харьцуулаад гаргахаар харж байхад яах аргагүй бидний ярьдаг хамгийн харьцангуй дэд бүтэц сул хөгжсөн, төвөөс алслагдсан бүс нутгууд байна. Баруун аймгууд Увс, Ховд, Баян-Өлгий, говийн аймгууд Дундговь, Өмнөговь, ерөөсөө хаана ядуурал их байна? Энэ аймгууд л байна. Говийн болон алслагдсан аймгууд. Энэ тал дээр мянганы хөгжлийн зорилтод ямар бодлого тусгаж байгаа юм бэ? Цаашид ядуурлыг бууруулах, Монгол Улсын хэмжээнд 18.0 хувьд хүрэх гээд зорилтоо биелүүлж чаддаггүй юм гэхэд ядаж илүү их ядуураад байгаа аймгуудыг илүү харж үзэх, анхаарах бодлого төлөвлөж байгаа юм байгаа юу? Нэгд.

Хоёрт, мянганы хөгжлийн 7 зорилтоос нэлээн их анхаарал татаж байгаа хоёр асуудал байна. Нялхсын эндэгдэл, эхийн эндэгдэл, 5 хүртэлх насны хүүхдийн эндэгдэл. Энэ 7 том зорилтоос үндсэндээ эд нар маань биелэх хэрэгжилт нь маш муу байна. Эхийн эндэгдэл их байна. Нялхсын эндэгдэл байна. 5 хүртэлх насны хүүхдийн эндэгдэл 1000 төрөлт тутамд бас нэлээн өндөр байгаад байна. Энэ дээр төр, засаг маань яаж анхаарах ёстой юм бол? Манай Үндэсний хөгжил, шинэтгэлийн хороо мянганы хөгжлийн зорилтыг хангах чиглэлээр хийж байгаа ажилдаа нялхсын эндэгдлийг, эхийн эндэгдлийг бууруулах чиглэлээр цаашид ямар арга хэмжээ авч ажиллая гэж төлөвлөж байгаа вэ гэсэн хоёр асуултад хариулт авъя. 

Д.Арвин: Хан хариулах вэ? Ч.Хашчулуун

Ч.Хашчулуун: Ядууралтай холбоотой асуудлыг би хариулъя. Эрүүл мэндтэй холбоотой асуудлыг Энхбат дарга тодруулаад ярих нь зөв байх гэж бодож байна. Тэгэхээр С.Бямбацогт гишүүний асуултад хариулахад, яах аргагүй нэгд, ядуурлын хэмжээгээр нийт улсын хэмжээгээр сүүлийн хоёр жил ухралт гарсан байгаа. Энэ бол бодитой зүйл байгаа. Ухралтын хэмжээ нэлээн өндөр байгаа. Санаа зовоож зүйл их байгаа. Энэ талаар хийгдэж байгаа арга хэмжээнд нийтлэг аваад үзвэл нэгд, жижиг, дунд үйлдвэрийг хөгжүүлэх, нөгөө талаасаа дэд бүтцийг орон нутагт сайжруулах, бизнесийн орчныг дэмжих гээд хэд хэдэн чиглэлээр ажил хэрэг явагдаж байна. Гэхдээ үнэхээр ядуурлын гол шалтгаан болсон зүйл гэвэл баруун аймгуудад нэгд, зах зээлээс хол, хоёрт, дэд бүтэц хөгжөөгүй байдал гэдгийг шууд хэлж болно. Ийм учраас ялангуяа 2010 оны үндсэн чиглэлээс бусад зүйлүүд дээр төлөвлөгөөн дээрээ дэд бүтцийн сайжруулах тал дээр онцгой анхаарч, төлөвлөгөө, төслүүдийг, мөн бодитой ажлууд явагдаж байна гэж хэлж болно. 

Гэхдээ энийг цаашид зөвхөн дэд бүтэц, ажлын байр бий болгох чиглэлээр биш, манай хорооноос санал болгож байгаа нь ажлын байртай шууд холбоогүй ядуурал байгаа. Энийг бүр өрхийг дэмжих тусгай улсын хөтөлбөр гаргая. Энэ дээр онцгой анхааръя гэсэн саналтай байгаа. Тэгэхээр ядуурлаас гарч байгаа шалтгааныг олохын тулд бид нар Ерөнхий сайдаас өгсөн үүргийн дагуу бүх аймаг, орон нутгийн хөгжлийн түвшинг 9 бүлэг, 61 үзүүлэлтээр хэмжиж эхэлсэн байгаа. Удахгүй дүн гарна гэж бодож байна. Тэгэхээр эндээс харахад энэ аймаг дээр орон нутагт яг дэд бүтэц байна уу, сургууль байна уу, эмнэлэг байна уу, тог байна уу гэдгийг яг шаардлага нь тодорхой гарч тийшээ улсын төсвийн хөрөнгө оруулалт илүү чиглэгдэх ёстой гэж бид нар санал тавих гэж байгаа. Энэ байдлаар улсын хөрөнгө оруулалт илүү чиглэгдсэн, эзнээ олсон, ядуурлыг бууруулах зорилтод хүрэх ийм боломжийг бүрдүүлэх ёстой гэж бодож байна. Тэгэхээр энэ баруун аймгуудын хөгжлийн талаар манай хорооноос баруун бүсийг хөгжүүлэх хөтөлбөр, төлөвлөгөөг боловсруулж байгаа. Урьд нь гарсан хэд хэдэн төлөвлөгөөнд бид нар дүгнэлт хийгээд хангалтгүй гэж үзсэн ийм санал байгаа гэдгийг хэлмээр байна. 

Энэ дээр юуны өмнө томоохон ордуудыг түшиглэн дэд бүтцийн хөгжүүлэх, бизнесийг хөгжүүлэх энэ талаар нь бодитой ажил төлөвлөгөө хийж байна. Энийг тун удахгүй Засгийн газарт өргөн барихаар төлөвлөж байна. Ингэснээр нэгд, ажлын байрыг нэмэгдүүлэх, хоёрт, дэд бүтцийг сайжруулах, гуравт, цогцоор нь хөгжүүлэх, дөрөвт, яг салбар салбараараа тулгамдсан цэгийг нь олж ийшээ хөрөнгө оруулалтыг чиглүүлэх чигээр манай хороо ажил хийж байна. 

Эрүүл мэндийн эх нялхсын эндэгдлийн талаар манай хороо гэхээс илүү Энхбат дарга тодорхой хариулах байх гэж бодож байна. Миний хариулт байна. 

Д.Арвин: Энхбат дарга

Н.Энхбат: Би хариулахыг оролдъё. Мянганы сорилтын 8 зорилтын 3 нь эрүүл мэндийн чиглэлийн зорилт байдаг. Үүний томоохон зорилт нь эхийн эндэгдлийг 2015 он гэхэд 3-ны 4-өөр бууруулна гэсэн байгаа. Гэхдээ энэ зорилтыг хэрэгжүүлэхэд үндсэндээ хоёр чиглэлийн эрүүл мэндийн бөгөөд эрүүл мэндийн бус гэж хувааж үзмээр байна. Эхний ээлжинд нийгмийн бөгөөд эдийн засгийн шууд холбоотой ядуурал, ажилгүйдэлтэй шууд холбоотой юм байгаа. Энэ буурахгүй цагт эхийн эндэгдэл, нялхсын эндэгдэл төгс буурна гэж байхгүй л дээ. Яагаад гэвэл эрүүл мэндийн тусламжийн өөрийн нь түвшин тэр хэмжээнд байдаг, тэрнээс илүү цааш гарах ямар ч боломжгүй байдаг. Сүүлийн 6 жилийн үзүүлэлтээр үзвэл жилдээ өнгөрсөн оны байдлаар 68-н мянган эх төрсөн байдаг. 6 жилийн өмнө 44-н мянган эх төрж байсан. Энэ хугацаанд аваад үзвэл нэг ч төрөхийн эмнэлэг, нэг ор нэмэгдээгүй байгаа. Нэг ч эмч нэмэгдээгүй байгаа. Тэгэхээр энэ ачаалал нь их үү гэдгийг эндээс харж болно. Нөгөө талаас ядуурал, ажилгүйдэл буурахгүй байхад энэ буурахад хэцүү. Мянганы сорилтын түвшинд 100 мянган амьд төрсөн эхэд 50 орчим гэдэг ийм чиглэлтэй бид явсан. Монголын түүхэнд 50-аас доош буусан тохиолдол зөвхөн өнгөрсөн жилд байсан. Энэ оны байдлаар 81 байгаа. 100 мянган амьд төрөлтөд 81 байгаа. Тэгэхээр үндсэн абсолют тоо нь цөөхөн учраас хэлбэлзэл их байдаг. Тэгэхээр тууштай арга хэмжээ авахгүй бол эмнэлгийн төрөх эмнэлэг нэмэгдүүлэхгүй бол, төрөхийн орыг нэмэгдүүлэхгүй бол энэ дээр яг эмнэлгийн үзүүлэлтээрээ цаашид буурах хандлага үнэхээр муу. 

Хүүхдийн эндэгдлийн хувьд 2/3-аар бууруулна гэсэн зорилт тавьсан байгаа. 0-5 насны хүүхдийн хувьд мянганы зорилтын түвшинд энэ үзүүлэлтээр гайгүй үзүүлэлтийн түвшинд хүрэх байх. Эмчилгээний чанар энэ тэр гээд авч үзвэл энэ дээр ярих юм нэлээн бий. Эргээд нөгөө ядуурал, ажилгүйдэл, ихэнх төрж байгаа эхчүүдийн дийлэнх хувь хөдөө байгаа. Энэ жил төрсөн нийт эхчүүдийн 44 хувь нь Улаанбаатарт төрөөд бусад нь аймгийн юугаар байдаг. Гэхдээ эхийн эндэгдлийн хувьд бараг 72, 73 хувь нь аймагтай холбоотой байдаг. Аймгуудаас хотод ирсэн, эсхүл аймгийнхаа сумын бөгөөд нэгдсэн эмнэлэгт нас барсан эндсэн ийм улсууд байгаа л даа. 

Тэгэхээр дэд бүтцийн бөгөөд нэг аймагт төрөхийн эмнэлэг гэж бие даахгүй, нэгдсэн эмнэлэг дотроо тасаг байж байгаа. Тасагтаа 5 эмч ажилладаг. Тэгээд орон тооноос нь эхлээд бодох хэрэгтэй. Санхүүжилтийн хувьд үнэхээр энийг өөрчлөхгүй бол болохгүй. Үндсэн хууль ч гэсэн, Эрүүл мэндийн хууль ч гэсэн яг төр өөрөө даана гээд заасан байдаг. Бүх юмыг төр даах ямар ч тийм боломж байдаггүй. Тэгэхээр энд эргээд хувийн хэвшлийн оролцоо, өнөөдөр хувийн хэшлийн оролцоон дээр хувийн төрөх гэж ердөө байхгүй. Яагаад байхгүй гэхээр шууд санхүүжилттэйгээ холбоотой. Төсвөөс хоолонд 1500 төгрөг өгдөг. Эмчилгээнд 4600 өгдөг. Ингээд 7000-гаар яадаг. Их төрдөг. Нөгөө нярайн хүүхдийнх нь төсөв мөнгө гэж юу ч байдаггүй гэх жишээтэй эргэж харах юмнууд их байгаа. Энэ дээр энэ сарын сүүлээр Эрүүл мэндийн сайд Их Хуралд яг энэ чиглэлээр эхийн эндэгдэл, нялхсын эндэгдлийн талаар мэдээлэл хийх юм байна лээ. Тэнд нэлээн тодорхой болох байх. 

Д.Арвин: С.Бямбацогт гишүүн тодруулъя. 

С.Бямбацогт: Бодлогоо тодорхойлсон, бас үнэлэлт дүгнэлт өгсөн, ялангуяа баруун аймгуудад, говийн аймгуудад үнэхээр ядуурал ихтэй байгаа гэдгээ судлаад тодорхойлсон юм байна, тийм ээ? Тэнд ажлын байрыг нэмэгдүүлэх, дэд бүтцийг хөгжүүлэх чиглэлээр ядуурлыг бууруулах бололцоо, боломж байна гэж ярьж байна. Тэгэхээр энд тэртээ тэргүй ажил хийх гээд ажил олоогүй хүмүүс малчид байдаг юм уу, тэнд дэд бүтэц хичнээн сайхан хөгжсөн ч малчид маань орлого нэмэгдэхгүй, тэгэхээр энд малчид юм уу, тэр ажилгүй хүмүүстээ ямархуу байдлаар, ажилгүй хүн чинь орлого байхгүй шүү дээ. Тэгэхээр тэд нарыг ядуурлаас хамгаалах талаар ямар бодлого явуулах ёстой юм бол? Энэ дээр би юу гэж хэлэх гээд байна гэхээр бүсийн нэмэгдэл, алслагдсан болон говийн бүс нутгийн нэмэгдэл, цалин дээр нэмэгдэл үзүүлдэг, тэрийгээ дагаад тэтгэвэр, тэтгэмж нь нэмэгдэлтэй болдог юм уу, эргээд эрхэлж байгаа бизнес, эрхэлж байгаа ажлууд дээр нь тодорхой хэмжээний татварын хөнгөлөлт эдлүүлдэг байдаг юм уу, иймэрхүү чиглэлээр уг нь асуудал яриад байгаа юм. Энэ тал дээр танайхан судалсан юм байдаг юм болов уу? Бүсийн нэмэгдлийг юу гэж үзэж байгаа вэ? Үндэсний хөгжил, шинэтгэлийн хороо маань манай улсын Засгийн газрын үйл ажиллагааны мөрийн хөтөлбөрт орсон, 2010 оны үндсэн чиглэлд орсон, яг өөрийн чинь хариуцаж байгаа ажлын хүрээнд энэ тал дээр ямархуу юу хийгдэх бол? Бүсийн нэмэгдлийн чиглэлээр, алслагдсан болон говийн бүс нутгийн нэмэгдэл олгох чиглэлээр, мэдээж дэд бүтцийг хөгжүүлэх шаардлагатай. Үнэн. Ажлын байрыг нэмэгдүүлэх чиглэлээр бас үйл ажиллагаанд явуулах ёстой байх. 

Хоёрт, Монгол Улсын төрөөс хүн амаа хөгжүүлэх, хүн амаа өсгөх бодлого бариад хүүхдийн мөнгө гээд төрөлтийг дэмжсэн, урамшуулсан бодлого явуулаад байдаг мөртлөө, Монголын үрс маш олон болтугай гээд, төрж байгаа эхчүүдээ, хүүхдүүдээ дэмжинэ гээд байдаг. Тэгсэн мөртлөө нөгөө талд нь яагаад, сая сонссоноор сүүлийн 30, 40 жил төрөх эмнэлэг ерөөсөө нэг ч баригдаагүй гэж яригдаж байх шиг болох юм. Тэгж байхад төрж байгаа эх 44 мянга байж байгаад сүүлийн жилүүдэд 68 мянга болж үндсэндээ 50 гаруй хувиар нэмэгдсэн байна л даа. 50 гаруй хувиар төрөлт нэмэгдээд байхад нэг ч төрөх эмнэлгийн асуудал яригддаггүй юм бэ? Энд бодлогын уялдаа холбоо байдаг юм болов уу? Хүн амаа өсгөе гээд, төр, засгаас хүүхэд төрвөл дэмжинэ гээд байдаг мөртлөө төрөх эмнэлгийг нь барьж өгч яагаад болдоггүй юм бэ? Энэ тал дээр манай Байнгын хороо, УИХ, Засгийн газар анхааралдаа авч хандахгүй бол арай л жаахан биш санагдаад байх юм даа. Ямар учиртай байдаг юм бол? Үүнээс болж ярьж байна. 

Өнгөрсөн жил 100 мянган эхэд 81 эндэгдэл гарсан гэж байна. Түүхэндээ байхгүй өндөр үзүүлэлт болж байна. Энэ чинь бид анхаарах ёстой асуудал болсон юм биш үү? Энэ тал дээр манай Үндэсний хөгжил, шинэтгэлийн хороо болон бид яах ёстой юм бол? Байнгын хорооны даргаас бас асууя. Та энэ дээр тодорхой бодлого гаргахгүй бол бид үнэхээр анхаарахгүй бол хамгийн өндөр түвшинд хүрсэн байна. Эндэгдэл 81 болсон. Хуучин дунджаар 50, 50-н хэдтэй байдаг байсан байна. 

Энхбат: Би энэ дээр нэг тайлбар хэлье. Би түүхэндээ гэдэг нь өнгөрсөн жил 100 мянган амьд төрөлтөд 49 хүрсэн. Ийм дор үзүүлэлт ер нь байгаагүй ээ. Энэ жил 81 болж байгаа нь огцом өслөө гэж би тайлбарлаж байгаа. Түүнээс өмнө нь 10 жилийн дунджаар авбал дандаа 105, 110 гэж байсан. Арван жилийн дунджаар авч үзвэл. Энэ жилийнхийг 5 жилийн дунджаар харьцуулах юм бол өндөр болж байгаа. Энэ жилийнх 81 байгаа. Өнгөрсөн жилийнхээр авч үзвэл 49 байгаа. Арван жилийн дунджаар авч үзвэл 100 орчим байгаа. 

Л.Зориг: Ер нь ядуурал яагаад их байна вэ гэхээр энэ ажилгүйдэлтэй холбоотой. Ялангуяа аймаг, орон нутагт ажилгүй байгаа хүн ажилгүй байгаа учраас орлогогүй, орлогогүй байгаа учраас ядуу байгаа юм. Үүнийг дагасан нийгмийн бэлэнчлэх сэтгэлгээний юм бас байгаа. Өөрөөр хэлбэл, ажилгүй хирнээ хөгшдийнхөө тэтгэврээр амьдардаг. Хүүхдийн мөнгөө аваад тэрүүгээрээ амь зуугаад яваад байсан юмнууд байсан. Урд жилүүдэд. Тэгэхээр одоо бол нийгмийн халамжийн тогтолцоог өөрчилж, үнэхээр ядуу хэсэгтээ, тусламж, дэмжлэг хэрэгтэй хэсэгтээ төвлөрүүлж өгөхөөр болж байгаа учраас энэ нэг талаар тэр хүмүүсийн амьдралд тус дэмжлэг болох байх гэж бодож байгаа. Гэхдээ үүгээр бүх асуудлыг шийдэхгүй байх гэж би бодож байна. Тийм учраас юуны өмнө орон нутагт ажлын байр бий болгох, тэрийг нэмэгдүүлэх, жижиг, дунд үйлдвэрийг хөгжүүлэх, бүхий л боломжийг ашиглаж, энд аймаг, орон нутаг, сумын удирдлага, тэгээд Засгийн газар бүхэлдээ анхаарах ёстой. Тийм учраас энд нэг асуудал байдаг юм. Хөрөнгө мөнгө санхүүжилтийн эх үүсвэр нь их бага байгаа юм. 

Одоо Жижиг, дунд үйлдвэрийг дэмжих сан, Хөдөлмөр эрхлэлтийг дэмжих сан, тэгээд аймаг, орон нутгийн сан гэсэн, сумдын сан, хөгжлийн гэсэн цөөхөн хэдэн эх үүсвэрээс энийг санхүүжүүлж байгаа. Энийг эх үүсвэрийн хувьд олшруулах, нэмэгдүүлэх ийм боломж байгаа. Тэгэхээр Нийгмийн бодлогын байнгын хорооны гишүүд, Их Хурлын гишүүд нэг зүйлийг дэмжиж өгөөч гэж хүсээд байгаа. Энэ нь юу гэвэл ялангуяа жижиг, дунд үйлдвэрийг бий болгоход зээлийн баталгааны санг яаралтай бий болгох шаардлагатай байгаа юм. Зөвхөн жижиг, дунд үйлдвэрийн зээлд ингээд 30, 40 тэрбум төгрөг өгөх биш, тэр сангийн хөрөнгийг тэрүүгээр зээлийн баталгааны сан байгуулаад, хууль, эрх зүйг бүрдүүлээд, тодорхой хэмжээгээр аймаг, орон нутагтаа сантай болоод тэрүүгээрээ арилжааны банкинд зээл олгуулах юм бол үүнээс 2-3 дахин их хэмжээний эх үүсвэрийг жижиг, дунд үйлдвэрт олгох ийм боломж байгаа. Тэгэхээр бид энэ тал дээр бол ажиллаж байгаа. Германы Техникийн хамтын ажиллагааны нийгэмлэгтэй хамтран Завхан, Эрдэнэт гэх мэт хэд хэдэн аймагт ийм туршилтууд хийж үзсэн. Тэнд бол энэ зээл авъя гэсэн, зээлийн баталгааны сангийн хөрөнгийг ашиглаад зээл авъя гэсэн эрэлт хэрэгцээ маш их байгаа. 

С.Бямбацогт: Би бүсийн нэмэгдэл асуугаад байна. 

Л.Зориг: Би одоо хариулах гэж байна. Бүсийн нэмэгдэл өөрөө цалин, хөдөлмөрийн хөлсний нэмэгдэл шүү дээ. Бид хуучин говийн бүсийн нэмэгдэл гэж байсан. Тэгэхээр мэдээж алслагдсан аймаг, говийн бүсэд очиж ажиллах, тэнд байнга суурьшин ажиллах эмч, багш, мэргэжилтэн, эмнэлгийн ажилтнуудад энэ бол тус дөхөм болно. Энийг бид нар дэмжиж байгаа. Говийн бүсийн болон алслагдсан бүсийн нэмэгдлийг бий болгож цалингийн сүлжээнд өөрчлөлт оруулахыг бид дэмжиж байгаа. Энд Нийгмийн хамгаалал, хөдөлмөрийн яамнаас энийг оруулж ирэх байх гэж бодож байна. Харин бүсийн нэмэгдэл маань малчид, ажилгүй байгаа хүмүүст төдийлөн нэмэр болж чадахгүй байх. Гэр бүлийн нь хүн ажилтай, эмч, багш байдаг бол тэр улсуудын цалин, орлого нэмэгдэх байх. Хамгийн гол юм бид нар өнөөдөр өрхийг бүхэлд нь авч үзэх, өрхийн орлогыг бий болгох, өрхийг дэмжих ийм бодлого явуулах хэрэгтэй байгаа юм. 

Өрхийн нэг гишүүнийг нь эмч, багшийн цалинг нь нэмээд, бүсийн ялгавартай болгодог, тэтгэврийг нь нэмдэг, гэтэл цаана нь тэр өрхөд ажилгүй хүн, ажилгүй залуучууд байж байна. Тэгэхээр бид өрхийг бүхэлд нь авч үзэж өрхийн бүх хүмүүс өрхийнхөө амьдралыг аваад явдаг тийм бололцоо яаж бүрдүүлэх вэ гэдэгт нь илүү түлхүү анхаарах ёстой. Энд өрхийн аж ахуй, жижиг, дунд үйлдвэр хувиараа бизнес эрхлэх ийм орчин нөхцөлийг нь бүрдүүлэх ёстой гэж бид үздэг. Ийм учраас энэ дээр аль болох цаад зээл олгож байгаа зээлийн баталгааны сан, арилжааны банк нь бусад сангуудаас олгож байгаа зээлийг нэмэгдүүлэх тэрийг нь хөнгөлөлттэй нөхцөлөөр олгох асуудал гол нөхцөл, бололцоо болох байх аа гэж бодож байна. 

Төрөхийн хувьд 2010 үндсэн чиглэл төлөвлөгөөнд туссан. Улаанбаатар хотод IV төрөх барина гээд үндсэн чиглэлд суусан байгаа. Байршлын хувьд энэ нь Хан-Уулд байх уу, Сонгинохайрханд байх уу гэдгийг Эрүүл мэндийн яам шийдэх байх. Хот шийднэ. 

Д.Арвин: Тэгэхээр Байнгын хороо бол эх, хүүхдийн эндэгдэл, хөдөө болон орон нутагт нийслэлд төрөхийн байдал ямар байгааг бид нар санаа тавьж ажилласан. Энэ асуудал дээр үзэхэд тэнд асуудал бол маш их хуримтлагдсан. Дээд шатныхаа байгууллагуудад доод шатны эрүүл мэнд, төрөхөөс маш олон асуудлууд тавьсан байсан. Тэр нь шийдвэрлэгдэхгүй их удсан байна лээ. Тэгэхээр одоо тэр байгууллагууд, нийслэлд байгаа, ялангуяа яаралтай төрөхүүдэд шийдвэр гаргагчид очиж, тэнд асуудлыг шийдэх ийм асуудал тулгараад байна гэдгийг Байнгын хороо анхааралдаа авсан. 

Ийм учраас өнөөдөр Байнгын хорооны хурал дээрээс ажлын хэсэг гаргаж, нийслэлийн I, II, III төрөх, Эх нялхсын төвд энэ 4 дэх, 5 дахь өдөр манай УИХ-ын гишүүд ажлын хэсэг гаргаж ажиллаад, 1 дэх өдөр ажлын хэсэг хуралдаад, 2 дахь өдөр Эрүүл мэндийн сайд, хотын удирдлагыг Нийгмийн бодлогын байнгын хороогоор хэлэлцүүлж, төрөх болон эхийн эндэгдэлтэй холбоотой асуудлаар Байнгын хороо яаралтай арга хэмжээ авах ийм бодлого гарна гэж би бодож байна. 

Д.Очирбат гишүүн

Д.Очирбат: Зөвхөн эрүүл мэндийн салбарт эхийн эндэгдлийн талаар 2, 3 төрөхөөр орох асуудал биш л дээ. Бүх эрүүл мэндийн салбараар бас, Мянганы хөгжлийн зорилтын сангийн хүрээнд ч, эрүүл мэндийн салбарын хэмжээнд ч гэсэн манай Байнгын хороо анхаарал тавьж, шийдвэрээ тусгах нь зөв гэж бодож байгаа. Нэг зүйлийг асуумаар байна. Мянганы хөгжлийн зорилтын төслийг ямар үзэл шалгуур баримтлан шалгаруулж, туршилтын төсөл, энэ юмнуудыг авч байгаа юм бэ? Хөдөө, орон нутагт сая Хашаа дарга дурдаж байна. Нийслэлийн хэмжээнд бас нэг дүүргийн асуудал яригдаж байх шиг байна. Хүүхдийн эндэгдэл яг төв суурин газар, эхийн эндэгдэл, хоол хүнсний ядуурлын асуудал чинь яг үнэндээ бодит асуудалд өдрийн илэх хоолгүй, өдрийнхөө илчлэг хүрэлцэхүйц тэжээлийн асуудлыг авч чадахгүй, гэр хороолол, хот дотор, дүүрэг дотор их байна. 

Тийм учраас энэ үзүүлэлт шалгаруулалтыг яаж авдаг юм бэ? Манай мянганы хөгжлийн зорилтынхон энэ ядуурлыг яаж хэмждэг юм? Яаж хэмжиж гаргаж ирж энэ ядуу хүн байна, энэ бүр нэн ядуу хүн байна, энэ нь өлсгөлөн гуйланч, хоолоо олж идэх гэсэн хүн байна гэж яаж тогтоож энийг гаргаж авахын төлөө, энэ зорилтоо хэрэгжүүлэх гэж энэ дээр ингэж ажиллаад байгаа юм? Энэ үзүүлэлт тогтолцоог гаргаж өгөөч. Энэ зорилтод яах аргагүй эрүүл мэндийн салбарт хоёр ажлын эрүүл мэндийн салбар дахь хүүхдийн эндэгдэл, эхийн эндэгдэл гэж гол том асуудлууд тавьсан. Хөрөнгийн асуудал ч нэлээн тавьсан. Гол зорилтынхоо ажлыг болгож тавьж байгаа. Тэгсэн мөртлөө сая Энхбат даргын ярьж байгаагаар сүүлийн 20 жилийн судалгаагаар эхийн эндэгдэл, хүүхдийн эндэгдлийн тол буураагүй байх юм. Маш их тавиад ажиллаж байгаа мөртлөө буураагүй, сая өнгөрсөн болон энэ онд гэхэд огцом өссөн байдалтай. Энийг юу гэж ойлгох вэ? Магадгүй зорилт төслийнхөө хүрээнд бодит байдалтай нийцээгүй тийм шалгуур үзүүлэлтийг тавиад байна уу? Зарим нэг асуудал дээр арай өөр болит шалгуур үзүүлэлтүүд гаргаж ирээд манай нөхцөлд асуудлууд нь зөрөөд байна уу? 

Хүүхдийн зорилтын хүрээнд хүнсний хангамж, аюулгүй байдал, хүнсний хангамжийн тулгамдсан асуудлууд байна л даа. Жишээ нь, өнөөдөр бид эх, хүүхдийн хоол хүнсний тэжээлийн асуудал, амин дэмийн асуудлуудыг маш их ярьдаг. Тэгтэл бодит амьдрал дээр эх, хүүхдэд хүрэх илчлэг амин дэмийн хэмжээ хүрч байна уу гэдгийг хэн ч тогтоож чадахгүй байна. Хамгийн наад захын жишээгээр бодоход бид нар ер нь цэцэрлэгийн насны, яслийн насны хүүхдүүддээ олгож байгаа хүнсний хангамж, тэр амин дэм, илчлэг байдал чанарт нь хүрч чадаж байна уу, үгүй юу гэдгийг ерөөсөө тогтоож өгч чадахгүй байна л даа. Үнэндээ тэр нар чинь хэдхэн төгрөгтөө эцэг, эхчүүдээсээ авдаг байсан мөнгө нь одоо харин больж байгаа. Мөнгө нь хүрдэггүй. Зах зээлийнхээ үнийн өсөлтөөс аваад. Тэгээд тэр хүүхдүүдэд хамгийн хямд, хамгийн энгийн хүнс, тэжээл, амин дэмгүй гэж хэлж болохоор тийм зүйлээр аргацааж яваад байгаа юм биш үү? Энэ тал дээр ямар бодолтой байна?

Ч.Хашчулуун: Монгол Улсад ядуурлыг хэмжих аргачлал, хэмжүүр үзүүлэлтүүд Үндэсний статистикийн хороо, бусад олон улсын байгууллагуудын аргачлалыг нэгдсэн байдлаар хэмждэг. Тэр нь юу гэхээр нэг хүн өдөрт хэрэглэх ёстой калорийн хэмжээгээр мөнгөн илэрхийллээр гаргаад тэрийг бүс нутгаар, аймаг, орон нутгаар, нийслэл, хотоор тооцоод тэрнээс бага орлоготойг нь ядуу гэж үзэж байгаа. Энэ бол ядуурлын манайд хэрэглэж байгаа үзүүлэлт байгаа юм. Хоёр дахь ядуурлын гүнзгийрэл гэдэг үзүүлэлтийг хэрэглэдэг. Энэ бол мянганы хөгжлийн зорилтууд дээр тодорхой гарсан байгаа. Энэ нь тэр хүний авч байгаа орлого нь бол ядуурлын түвшингээс хэр доогуур байгааг харуулдаг ийм үзүүлэлт байгаа юм. 

Энэ хоёроор ерөнхийдөө бүх аймаг, орон нутгийн ядуурлын түвшинг хэмжин гаргаж байгаа. Үүний дагуу сая үзэхэд ерөнхийдөө сүүлийн энэ жил ядуурлын хэмжээ буураагүй, харин өссөн гэсэн ийм дүнтэй гарсан байгаа. Энэ ядуурлын түвшинг жил бүр шинэчлэн Үндэсний статистикийн хорооноос гаргадаг. Сүүлийн жилүүдэд юмны үнэ их өсөөд байсан учраас энийг байнга нэмэгдүүлж ирсэн байгаа. Гэхдээ хот орон нутгийн үнийн зөрүү гэдэг утгаараа аймаг, бүс нутгаараа жаахан ялгаатай байдаг. Тэгэхээр ядуурлыг хэмжих тогтолцоо, арга бол ийм дараалалтай байдаг. Олон улсад бол дэлхийн байгууллагууд, Дэлхийн банк жишээ нь өдөрт 1 долларын орлоготой, өдөрт 2 долларын орлоготой гээд бас давхар аргуудыг хэрэглэдэг. Манайд бол миний дээр ярьсан калорийн хэмжээгээр тооцож ядуурлыг тооцдог. 

НҮБ-ын төслийн хэмжээнд хамрагдсан орон нутгийн төслийг яаж сонгосон бэ гэсэн асуулт байсан. Одоогийн байдлаар сүүлийн хоёр жилд анх удаа аймаг, орон нутагт НҮБ-ын төслийг хэрэгжүүлж үзсэн туршилтын төсөл байгаа юм. Энэ төсөл гэдэг нь хөрөнгө оруулалт гэхээсээ илүү ерөөсөө тэр аймаг, орон нутаг өөрөө мянганы хөгжлийн зорилтуудаа өөрөө хэмжээд үзээд, төлөвлөх чадварыг нь бэхжүүлэх чиглэлийн төсөл байгаа. Энэ маань Мянганы хөгжлийн сорилтын сантай бол арай өөр. Тийм учраас хөрөнгө оруулалт ийшээ орохгүй байгаа. Анхны НҮБ-ын үйл ажиллагаанд хамрагдсан аймгууд бол Говь-Алтай, Дорнод, Дундговь, Хөвсгөл, нийслэлийн Сонгинохайрхан, Налайх дүүргүүд байгаа. Энэ маань сонгогдсон гол шалтгаан нь ерөнхийдөө дөрвөн бүс нутгийг төлөөлж байгаа гэдэг утгаараа баруун аймгийнх, хойд хэсгийнх, говь, зүүн аймгуудынх гээд тэгээд хотын суурин газар бол ямар байна гэдэг ийм утгаар сонгосон гэж үзэж байна. 

Н.Энхбат: Хүүхдийн эндэгдлийн хувьд мянганы хөгжлийн зорилтын түвшинд 15 онд энүүгээр явахад тооны хувьд боломжийн байгаа. Эхийн эндэгдлийн хувьд зоригтой, дорвитой арга хэмжээ авахгүй бол энэ үзүүлэлт доошоо буурахад хэцүү л дээ. Би түрүүн хэлсэн. 68 мянган хүнийг яг нэг байшин, нэг өрөөнд төрүүлсэн. 44 мянган хүн яг өрөөнд, нэг байшинд төрүүлж байгаа. Яагаад гэвэл нэг эмнэлэг, нэг ч ор нэмэгдээгүй. Тэгэхээр ачаалал нь өөрөө ийм байхад энэ үзүүлэлт сайжирна гэсэн ойлголт үндсэндээ хэцүү л дээ. Тэгээд өнөөгийн байдлын нийт хүн амын 35 гаруй хувь нь ядуу байгаа тохиолдолд төрж байгаа эхчүүдийн идэж ууж байгаа хоол, амьдарч байгаа орчноос эхлээд эрүүл мэндийн асуудал гэхээсээ нийгэм, эдийн засгийн асуудал бол маш их нөлөөлж байгаа нь тодорхой л доо. 

Эмнэлгийн хувьд үе үеийн Засгийн газрын хувьд Улаанбаатар хотод төрөхийн эмнэлэг байх шаардлагатай гэдгийг тавьж байсан. Харамсалтай нь тэгээд төсөв мөнгө яригдахаар хасагдаад явсан. Энэ жилийнхэд Улаанбаатар хотод 400 ортой төрөхийн эмнэлэг байгуулна гэсэн чиглэлтэй явж байгаа. Тодруулж хэлэхэд бусад эрүүл мэндийн чиглэлийн эмнэлгийн тусламжийн чиглэлийн юманд хувийн хэвшил бол маш их өндөр байгаа. 1000 гаруй эмийн сан байдаг, 1000 гаруй уламжлалт эмнэлэг байдаг. Яагаад гэвэл төрөхийн бөгөөд хүүхдийн эмнэлэг Улаанбаатарт байгуулагдахгүй байгаа юм? Тэр нь шууд энэ бодлого, санхүүжилттэй шууд холбоотой байхгүй юу. 

Яагаад гэвэл бүх юмыг нь төрөөс даадаг, эрүүл мэндийн даатгалаас өгдөг, төрөөс өгч байгаа мөнгө нь үнэхээр юутай. Тэгэхээр бизнес тэнд орохгүй байна гэдэг чинь тэнд ашиг байхгүй байна гэсэн үг. Тэгэхээр энийг жишээ нь би дотроо бодож явдаг. 2, 3 жил Эрүүл мэндийн яамнаас янз бүрийн эмнэлэгт зөвшөөрөл өгөхийг зогсоогоод, зөвхөн бодлогоор та төрөхийн ор, эмнэлэг байгуул, та хүүхдийн эмнэлэг байгуул, тэгвэл бодлогоор дэмжье, санхүүжилтээр дэмжлээ гэвэл орно шүү дээ. Манайд өнөөдөр төрөхийн эмнэлгийг бодлогоор дэмжинэ, лицензийг нь олгоё гэхэд орохгүй байгаа байхгүй юу. Яагаад гэвэл нэг хүн 7000 төгрөгийн санхүүжилт аваад тэрийг ашигтай байлгана гэж байхгүй. Тэгээд хариуцлага нь маш өндөр. Аль ч оронд яахад төрөхийн эмнэлэг гэж ярьдаггүй. Delivery house гэж. Энэ бол эмнэлгийн тусламжаас саар байгаа. Яагаад гэвэл энэ өвчин, эмгэг биш. Тэгэхээр хувийн хэвшлийг түлхүү оруулах тал дээр бодлого нь явахгүй бол бүх юмыг төр өөр дээрээ даагаад үүрээд яваад байна гэдэг бас хэцүү. 

Д.Арвин: Баярлалаа. Өөр санал хэлэх гишүүд байна уу? Байхгүй байна. Тэгвэл санал хэлж дууслаа. 

Одоо Байнгын хорооны тогтоолыг танилцуулъя. Мянганы хөгжлийн зорилтуудын хэрэгжилтийн явцын талаархи Үндэсний гурав дахь илтгэлийн тухай, Монгол Улсын Их Хурлын тухай хуулийн 21.5 дахь хэсгийг үндэслэн Байнгын хорооноос ТОГТООХ нь:

1.Монгол Улсын мянганы хөгжлийн зорилтуудын хэрэгжилтийн явцын талаархи Үндэсний гурав дахь илтгэлийг сайшаасугай. 

2.Монгол Улсын мянганы хөгжлийн зорилтуудын хэрэгжилтийн явцын талаархи Үндэсний гурав дахь илтгэлтэй холбогдуулан дараахь арга хэмжээ авч хэрэгжүүлэхийг Монгол Улсын Засгийн газар /С.Батболд/-т даалгасугай. 

2.1 Монгол Улсын мянганы хөгжлийн зорилтуудын хэрэгжилтийн явцын талаархи Үндэсний гурав дахь илтгэлд дурдсан ойрын болон дунд хугацааны авч хэрэгжүүлэх арга хэмжээг жил бүрийн Монгол Улсын эдийн засаг, нийгмийн хөгжүүлэх үндсэн чиглэлийн улсын төсвийн төсөлд тусгах.

2.2 Монгол Улсын эдийн засаг, нийгмийг хөгжүүлэх үндсэн чиглэл, улсын төсвийн төсөлд Мянганы хөгжлийн зорилтуудын хэрэгжилтийн явцын талаархи Үндэсний гурав дахь илтгэлийг дурдсан тулгамдсан асуудлуудыг хэрэгжүүлэхэд шаардагдах хөрөнгийг нэг бүрчлэн тусгаж байх. 

2.3 Монгол Улсын ядуурлыг бууруулах үндэсний хөтөлбөрийн төслийг боловсруулж, Улсын Их Хурлын 2010 оны хаврын чуулганд өргөн мэдүүлэх, энэ тогтоолын биелэлтэд хяналт тавьж, хэрэгжүүлэн ажлыг зохион байгуулахыг Мянганы хөгжлийн зорилтууд болон ядуурлыг бууруулах асуудлын дэд хорооны дарга /Х.Бадамсүрэн/-д даалгасугай. 

Ийм тогтоол байна. Энэ тогтоолтой холбогдуулан асуух асуулт, нэмэх саналтай гишүүд байна уу? Х.Бадамсүрэн гишүүн

Х.Бадамсүрэн: Саяын тогтоолын төслийг уншсантай бол нэгдүгээр заалт, хоёрын ерөнхий заалт бол ойлгогдож байна. Харин дараа нь 2.1, 2.2, 2.3 гээд уншлаа. 2.3 бол болж байх шиг байна. Тэр 2.1, 2.2 нь ерөнхийдөө давтагдаж байна. Энэ хоёрыг бараг нэгтгэх нь зүйтэй юм болов уу? Тэр хоёр заалт юугаараа ялгагдаж байна гэхээр илтгэлд дурдсан ойрын болон дунд хугацаанд хэрэгжүүлэх арга хэмжээ гэдэг, нөгөө нь тулгамдсан асуудал гээд. Тийм учраас энийг нэгтгэх нь зүйтэй юм болов уу гэж. Тэр редакц талын юм. Тогтоол учраас 2.1, 2.2 гэхгүй байх. а, б гэдэг билүү? эсхүл 2-ын ард зураас тавиад бичдэг билүү? Тэрийг манай албаныхан анхаарна биз дээ. 

Д.Арвин: Өөр санал алга уу? Тэгвэл энэ тогтоолыг бид нар өөрчлөн найруулъя. 

Асуух асуулт байхгүй бол тогтоолоо баталъя. Батлагдлаа. Бусад гишүүд дэмжиж байна гээд саналаа хэлсэн. 

Ингээд энэ асуудал дууслаа. Ажлын хэсэгт баярлалаа. 

Байнгын хорооны гишүүдэд нэг зүйл хэлье. Түрүүн Байнгын хорооны гишүүдээс санал гарч байсан. Нийслэлийн дөрвөн төрөх дээр Байнгын хорооны ажлын хэсэг шалгалт гаргая гэсэн. Энэ болохоор сая Д.Очирбат гишүүн ерөнхийдөө эрүүл мэндийн салбарт гэж байна. Тэгэхээр Д.Очирбат гишүүн ээ, ийм байна. Одоо бол тулгамдсан асуудал яг төрөх дээр байна. Гэхдээ тулгамдсан асуудал нь юу гэхээр шийдвэр гаргах түвшний асуудал тэнд тулгамдаад байна гэж үзэж байгаа. Тийм үү? Энэ бол юу гэхээр ерөөсөө бүх шатандаа яригдсан. Тэгээд одоо яг шийдвэр гарах ёстой, хүлээж байна гэдгийг нь өчигдөр Байнгын хороо мэдсэн. 

Нэгэнт ийм учраас бид нар дөрвөн төрөх дээрээ ажлын хэсэг байгуулаад ажиллаад, тэгээд хууль, эрхийн өөрчлөлт оруулах, яаралтай арга хэмжээ авах, Засгийн газарт зөвлөмж бичих гээд Байнгын хороо энэ асуудлыг хэлэлцэх нь зүйтэй гэж үзэж байгаа юм. Ийм учраас Байнгын хорооны гишүүд өөрсдөө санал гаргасан байгаа. Жишээ нь, С.Оюунхорол гишүүн утсаар ярьсан. Тэгээд С.Бямбацогт, Д.Очирбат гишүүн өөрсдөө ярьсан. Ийм учраас ажлын хэсгийг гаргаад, 4 дэх, 5 дахь өдөр төрөхүүд дээрээ ажиллах ёстой. Тэгээд 1 дэх өдөр ажлын хэсэг хуралдаад, 2 дахь өдөр Байнгын хорооны хурлаар энэ төрөхийн асуудлыг үүнтэй холбогдуулан Эрүүл мэндийн сайд, хотын даргын асуудлыг авч хэлэлцэхгүй бол энийг удаан даамжруулж болохгүй нь ээ гэдэг асуудал байгаа. 

Ингээд Байнгын хорооноос тогтоол гаргаад, ажлын хэсэгт I төрөхийг, манай Их Хуралд байгаа гурван эмэгтэй гишүүн гурвуулаа өнөө өглөө энүүгээр санал нэгдсэн. Тийм учраас I төрөхийг Д.Арвин гишүүн Д.Одбаяр гишүүнтэй, II төрөхийг Д.Очирбат гишүүн С.Бямбацогт гишүүнтэй, III төрөхийг Д.Оюунхорол гишүүн П.Алтангэрэл гишүүн цуг яваад ахална. Эх нялхсын төв дээр С.Оюун гишүүн, Х.Бадамсүрэн гишүүн хоёр очоод ажиллана. Тэгвэл өөр нэг гишүүн олъё. Д.Очирбат гишүүн зөвшөөрч байгаа юу? II төрөхийг дагнаад, тэгэхдээ та дагаад бүх төрөхөөрөө ажлынхаа заваар явах уу? Эхний удаад төрөхийн асуудлаа ярья. П.Алтангэрэл гишүүн зөвшөөрч байгаа юу? 4 дэх, 5 дахь өдрийн аль нэг өдөр нь очно. Тэгээд 1 дэх өдөр хуралдана. 

Ингээд зөвлөмжийг та бүхэнд өгнө. Баярлалаа. Байнгын хорооны хурал хаасныг мэдэгдье. 

Хуралдаан 16 цаг 15 минутад өндөрлөв.

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ

